
Enn introdiksyon par LALIT

Karl Marx byen daktyalite. E sa dan buku fason.

Enn fason inatandi, se an Ziyet 2005 li ti eli “pli gran filozof zame” par oditer BBC an Angleter.

Sa “eleksyon” la ena enn serten linportans parski li presizeman dan pei kuma Gran Bretayn ki serten ideolog finn anonse 15 an desela avek buku fanfar ki “Marx inn fini mor” lepok kan bann diktatir Stalinyen ti finalman kumans tonbe.

Antretan, dan pei kuma Moris, apar de-trwa ideolog lapres komersyal ek de-trwa akademik dedrwat, pa ti ena buku dimunn ki ti aret servi analiz de klas e lezot zuti Marx. E sertennman pena okenn parti politik ki finn krwar li kapav rant dan eleksyon san fer apel a “klas travayer”, san promet mezir “sosyalist” e san atak “gran kapital” ubyen “inegalite sosyal”. Kifer tu, tu parti politik servi sa langaz Marxist la? Parski tu dimunn ordiner Moris, nu tu, erezman truv lemond atraver analiz Marxist. Lefet ki sa langaz Marxist-la servi par tu parti meynstrim dan enn fason ipokrit pu zot gayn vot pa vedir zot pa servi li. 

An Angleter osi, lepep pa ti manz sa bul ki Marx finn mor. Mem sa klas sosyal ase intelektyel ki oditer “In Our Time”, enn program BBC lor filozofi, krwar Marx lepli gran filozof de tultan.

Sa “eleksyon” BBC la expoz enn foste ki ideolog burzwa nuri, alor li interesan pu nu etidye sa “eleksyon” la enn tigit. Anfet 30,000 oditer ti vote ladan. Zot ti kumanse avek enn vot lib pu nerport ki filozof. Sa premye tur la ti determinn enn lalist 20 filozof pli infliyan. Marx ti deza pran enn lavans. Lor 2yem tur, oditer finn vote pu etablir enn short-list 10 filozof pli gran panser. Sa osi Marx ti alatet. Lerla dan 3yem tur, Marx sorti tet de list. Marx pa ti sorti zis premye, me li finn gayne par enn larz marz.

Sa viktwar-la li sirman akoz Karl Marx li filozof ki dimunn truv pli itil pu explik lavi imen, e sirtu lavi modern. Tu sa bann gran koko ki finn deklare ki “Marx inn mor” ubyen “Listwar finn fini” finn expoze pu seki zot ete: dimunn ki fos listwar par expre. Suvan zot bann intelektyel ki ekrir rupi-le-mo pu burzwazi. 

BBC so “Press Office” kan li anonse ki Marx finn ranport laviktwar dir li par “an astonishing 28 per cent”. David Hume, filozof Ekose ki osi enn ekonomist, e ki byen popiler dan Langleter ti sorti segon avek mwens ki lamwatye skor Marx, 12.7%. Lerla gayn Wittgenstein 6.8%, Nietzsche 6.5%, Plato 5.7%, Emmanuel Kant 5.6%, Thomas Aquinas 4.8%, Socrat osi 4.8%, Aristot 4.5%, Karl Popper 4.2%.

Ena enn zoli lartik par Francis Wheen dan enn lagazet gran-sirkilasyon Britanik pu analiz sa viktwar Karl Marx (The Observer, 17 Ziyet, 2005) su tit: “Kifer Marx Lom de Lane Zordi? Akoz li ti reysi dekod globalizasyon 150 an desela.” Ala seki li dir:

“Li pa etonan si ena dimunn res bet ki Marx finn gayne. 15 an desela, apre kolaps kominism dan Lerop Deles, li ti paret tu dimunn dakor Marx inn depase, li fini kreve. Ondire, li fini antere pu debon anba ranplisaz ki reste apre Miray Berlin inn tonbe. Personn pa bizin pans li – ni lir so liv –​​​​ zame ankor.” Wheen sit Francis Fukuyama (rapel ki mem Aneerood Jugnauth, ki dir li pa lir liv, ti pran kopi so liv The End of History ar li dan so valiz pu al lir pandan enn konze Rodrig, afors liv la ti popiler apre lafen Lager Frwad) kan li dir: ‘Seki nu pe truve la, li pa zis lafen enn sapit listwar apre-ger, me li lafen listwar: setadir, lafen evolisyon ideolozik limanite.’

Me, Francis Wheen dir depi sa, “Listwar finn returne pu tir so vanzans. Ariv Ut 1998, lekonomi Larisi pe efrondre, deviz pe kolaps dan Lazi, marse mondyal dan enn panik ble. Financial Times ti mem poz lakestyon ‘Eski nu pa pe sort depi viktwar kapitalism global pu ariv enn kriz kapitalism global dan zis 10 an?’ Tit lartik la fer referans a pli gran sedev Karl Marx, DAS KAPITAL REVISITED: 

“Mem bann seki profit depi sistem-la pe kumans remet li an kestyon. Spekilater milyarder George Soros emet warning, li dir li pu neseser kontrol linsten trupo ki propriyeter kapital kuma limem ena, avan ki zot kraz tu dimunn anba zot lipye. Soros ti dir ‘Marx ek Engels finn donn enn bon analiz sistem kapitalist 150 an desela, pli bon dan serten fason ki bann teoritisyen kapitalist klasik avek zot teori ekilib … Sel rezon prediksyon Marx ek Engels pa ti vinn vre se akoz intervansyon politik a-tan dan bann pei kot ena demokrasi. Ankor enn fwa nu pre pu fer erer kan nu tir leson listwar. Sannkut la, danze pa depi kominism, me depi integrism di marse.’’ 

Wheen kontiyne: “Oktob 1997 zurnalis ansarz paz biznes magazinn New Yorker, John Cassidy, raport enn konversasyon ar enn gran bankye ki dir li: ‘Pli mo la, dan Stok Exchennj Wall Street, pli mo kone Marx ti ena rezon. Manyer Marx get kapitalism, limem meyer.’ Reporter Cassidy finn kirye, alor li finn al lir Marx pu premye fwa. Li dir li finn truve kan trap so bann liv, ‘pa kapav poz zot, manyer Marx explik globalizasyon, inegalite, koripsyon politik, monopol, progre teknik, deklen gran kiltir, natir boring lexistans modern – tem ki ekonomist pe gete kuma kiksoz nuvo net, suvan san realize zot pe travers kot Marx fini traverse.’

“Cassidy finn rapel slogan byen site depi James Carville, konseye Bill Clinton pandan kanpayn prezidansyel an 1992, kan li ti dir ‘It's the economy, stupid’ – ‘Lekonomi do, kuyon!’. Samem fason dyalektik ki Marx get listwar. Zordi telman tu dimunn aksepte sa fason get lemond, depi tu bor politik, ki zot servi li, kuma Carville, san dir ki li fason Marx truv lemond.”

Wheen dir li anfet kan li ti pe lir Marx ki zurnalist finansye James Buchan ti ekrir so liv briyan Frozen Desire: An Inquiry into the Meaning of Money (1997). Buchan dir “Tu dimunn mo kone asterla krwar ki seki zot krwar ek zot mantalite, li ziska enn serten degre kree par zot lanvironnman materyel. E ki sanzman dan manyer prodir bann zafer li ena enn lefe profon lor lavi imen, mem andeor lizinn. E li depi Marx ki nu gayn sa.” 

Nu finn sit depi lartik Wheen pu donn enn lide kuma tu kalite ideolog ase tradisyonel respekte Marx. Rezilta votman BBC montre ki Marx so bann lide zame pa ti antere anba ranplisaz Miray Berlin me pe plito emerze dan tu zot sinifikasyon zordi.

Anfet pandan tu sa 157 an depi Karl Marx ek Frederick Engels ti ekrir Manifesto an 1848, sa dokiman la finn enn dokiman kle. 

Me, kifer zot ti ekrir li? Evennman dan Lerop ti pe amenn klas travayer pran puvwar politik pu premye fwa, dan Pari, mem li ti zis pu kelke zur. Anfet zis apre Manifesto sorti, gayn rebellion ek revolisyon leve dan Lafrans, Lalmayn, Laongri, Litali, Denmark, Laswed. E sa revolisyon 1848 dan Pari li ti enn veritab avan-gu pu kan klas travayer pu pran puvwar pu 90 zur pandan Kominn de Pari an 1871.

Dan enn reynion Lond an 1847, Marx ek Engels ti delege pu drafte Manifesto kuma enn program detaye – teori ek pratik – pu enn lorganizasyon travayer internasyonalist apel Lalig Kominist, dan ki zot ti manb. Fas ar enn sityasyon pre-revolisyoner partu dan Lerop, tu sosyalist a lepok ti santi nesesite pu kree enn program ubyen “manifesto” pu explik manyer listwar buz divan ek usi pu gid aksyon politik pu sanzman dan sa moman dan listwar la. Pu premye fwa kuran politik “sosyalist”, li pa ti zis idealist. Li pa ti zis bann dimunn ki pe fer rev enn espes itopi. La, nu gayn nesans “kominism demokratik” ki sorti direkteman dan bann posibilite ki listwar kree pu limanite.
Zordi 157 lane apre Manifesto sorti, sistem kapitalist finn repann partu dan lemond. Revolisyon travayer dan Larisi an Oktob 1917, finn truv klas travayer, sezi puvwar politik. Sann fwa la finn gard puvwar pu 5 an, avan enn kus birokrat alinteryer Parti Kominis pran puvwar. Apre sa, lezot revolisyon finn arive enpe partu dan lemond, parfwa melanze ar muvman pu lindepandans depi kolonizater. Pli gran parmi, revolisyon Lasinn.

E 70 banane apre Revolisyon Larisi, sa reyn birokratik ki nu apel “Stalinism”, ki o-puvwar depi 1923 par la vini-mem, finn mor inploze ek osi akile par lalyans ant neo-liberalism Reagan ek fondamantalism Vatican – dan Poloyn, lerla Larisi limem, e Lerop de Les antye. Dan Lasinn zordi ena enn ibrid ant enn reyn birokratik ek retur kapitalism kri. Malgre blokis Amerikin, Revolisyon Kiba finn tini e zordi ena enn revolisyon dan Venezuela divan lizye lemond. Bann guvernman plito de-gos inpe partu dan Lamerik Latinn pe fatig kapitalism dan Leta Zini. Me, li tuzur vre pu dir ki sosyalism pu veritableman instale dan enn fason stab zis kan li vinn enn prosesis mondyal, amene par aktivite politik konsyan tu dimunn ki travay pu viv.

Alor, kapitalism internasyonal finn byen travers chalenj ek kriz depi so nesans dan Lerop 18yem syek ziska ariv 21yem Syek. Apre ki Lerop finn koloniz lemond preske antye, enn so koloni, Leta Zini finn vinn enn gran pwisans ki dominn partu, mem Lerop. USA tuzur reyne kuma Leta ansarz kapitalism global, sirtu apre degringolad USSR dan lepok 1989-92, me lekonomi Amerikin finn an deklen depi 50 an, e so pwisans militer finn byen sufer avek so defet dan Vietnam e so epwizman militer dan Lirak. Zordi so defisit balans peyman enn febles ki kapav-et pu mortel pu so lanpir. E kan nu truv inkapasite Leta Zini okip so prop pep kan Siklonn Katrina dan Misisipi ek linondasyon Nuvel Orlean, nu rapel enn fraz dan Manifesto Marx ek Engels ki dir: Burzwazi ariv enn staz kot li “inkapab kontiyne reyne parski li telman inkonpetan ki li pa kapav asir lexistans so prop esklav dan kad lesklavaz ki limem li inpoze.”

Seki interesan ar Manifesto se manyer li ankor tuzur a-zur ek a-pwen. Metod analiz dyalektik de listwar li permet sa. Kan lir ninport ki liv Marx ubyen apre li, Lenin, Rosa Luxembourg, Trotsky pu nom 2-3 ekriven extraordiner, zot tuzur azur dan enn sans. E kan numem nu servi metod dyalektik istorik ek dyalektik materyalist, nu reysi sezi sa realite otur de nu ki tultan pe sanze dan enn fason dinamik, nu osi. Suvan dimunn dimande “Abe kimanyer zot dan Lalit zot ti reysi analiz sa osi byen?” ubyen “Kimanyer zot ti predir sa osi presizeman?” Li akoz nu pa get listwar dan enn fason linyer, me dan enn fason dyalektik. Pu nu dan Lalit, kuma pu Marx, seki inportan se pu konpran muvans listwar, so bann kurwa, ase byen pu ki nu kapav azut nu volonte ladan, pu petet sanz lemond pu meyer. Nu ule fer enn lemond kot tu dimunn, sak individi, lib. E kot tu dimunn viv egal. An-armoni avek lanatir. Dan enn lemond kering. E kot nu nepli travay esklav ar enn lot dimunn, ar ni enn “anplwayer” ni “enn konpayni prive”. Nu ule ki nu tu ansam kapav pran nu destin dan nu lame. E li atraver enn aprofondisman demokrasi ki nu pu kapav amenn sa, sirtu demokrasi dan prodiksyon limem.

Lalit de Klas (grup ki plitar ti evolye an parti politik Lalit) ti deza pibliye enn tradiksyon Manifesto an Kreol. Li ti sorti an epizod ant 1977 ek 1978 dan Nimero 9 – 14 Revi Lalit de Klas. Sa premye tradiksyon Kreol la ti par Raj Seegobin ki ti dan Lalit de Klas alepok. Ti osi ena enn seri apel Marx an Zimaz ki ti tradir an Kreol par Ah Fong Chung e avek ilistrasyon lor stennsil par Madu Lew Chin, dan Lalit de Klas, li osi an epizod.

Dan sa nuvo edisyon la, manb Lalit Lindsey Collen finn kumans avek sa premye tradiksyon kuma enn baz, e finn re-travay li. Trwa lezot manb finn rediz li apre sa premye travay: Kisna Kistnasamy, Ally Hosenbokus ek Alain Ah-Vee. Sa Manifesto finn gradyelman koni, pandan listwar, kuma Manifes Kominist, me nu pe return a so nom orizinal “Manifesto”. Dan text la, avek problem sanzman sinifikasyon “kominist”, enn mo ki finn servi par bann reyn stalinyen totaliter, nu finn servi expresyon “kominist demokratik” anplas “kominist” tukur, pu reflet sinifikasyon presi ki Marx ek Engels ti ena.

Nu realize ki li enn Manifesto ki parfwa pa fasil pu lir, kan kumanse, me zefor la li byen vo lapenn! San aprann reflesi dan enn fason dyalektik kuma Marx finn dekuver fer, nu riske res prizonye statu quo. Nu riske reflet tu lide dominan ki fane par klas dominan dan lintere so reyn. Alor, nu ena tu pu gayne, par etidye sa fason reflesi. Bon lektir!

Manifesto li an 4 seksyon:

1. Burzwazi ek klas travayer, ubyen proletarya

2. Proletarya ek kominist demokratik

3. Literatir sosyalist ek kominist

4. Pozisyon bann kominist anver diferan parti lopozisyon.

Ena ennd-not sinyale par ti-nimero an-ler, kot nu finn azut de-trwa explikasyon lafen liv-la. 

I. BURZWAZI EK PROLETARYA

Listwar tu sosyete imen ki finn existe ziska zordi
 li listwar lalit ant bann klas, lalit deklas. Dimunn lib ek esklav; nob ek lepep; seyner ek peyzan angaze; sef latelye ek manev; pu fini pli kurt, opreser ek oprime, tultan ti la, enn pe dibut vizavi lot, enn an opozisyon ar lot, tultan angaze dan enn lager san relas, parfwa uver, parfwa surnwa, lager ki fini swa par sosyete an antye rekonstitye limem dan enn fason revolisyoner, swa par larwinn zeneralize sa bann klas ki ti pe lite-la.

Apre lepok pre-listwar, dan premye lepok seki apel “listwar”, preske partu nu truv enn lorganizasyon sosyal byen konplike kot totalite sosyete divize dan enn seri klas ubyen ran diferan, kumsidire enn seri lesel kot sak mars li reprezant enn diferan kondisyon sosyal, a sak nivo. Dan lepok Romen, nu truv bann nob, lerla sevalye, lerla lepep, lerla esklav; dan Mwayenn Az ti ena seyner, serviter, sef latelye ubyen met latelye, zurnalye, manev, peyzan angaze; e sakenn sa bann klas-la, a son tur, ti divize dan enn fason yerarsik andan dan li.

Sosyete burzwa modern ki ti burzone lor larwinn sosyete feodal napa finn aboli sa antagonism ant bann klas. Li finn tu sinpleman vinn etablir nuvo klas, nuvo form dominasyon, nuvo form lalit, dan plas bann ki ti ena avan.

Ala kimanyer li disteng li depi lepok avan: li sinplifye antagonism ant diferan klas. Sosyete an antye deplizanpli pe kas an zis 2 gran kan lennmi irediktib, an 2 gran klas tutafe opoze, enn direkteman vizavi lot-la: burzwazi ek proletarya.

Depi parmi peyzan lepok Mwayenn Az enn nuvo klas sosyal ti emerze: sitaden avek patant Lerwa pu prodir kiksoz e ki ti viv dan bann tu-premye lavil ki ti existe dan Lerop. Ti apel zot “burghers”. E zot ti premye eleman ki pu kontribiye pu form burzwazi.

“Dekuvert” Lamerik ek navigasyon otur Le Kap finn vinn uver nuvo teren pu sa burzwazi montan. Gran gran marse uver dan Lenn ek Lasinn. Kolonizasyon Lamerik demare. Komers kolonyal instale. Ena krwasans dan mwayen lesanz, kantite marsandiz limem ogmante. Enn ku, tusala vinn donn enn gran lelan komers, navigasyon, lindistri, kuma zame finn truve avan. Rezilta: devlopman rapid tu eleman revolisyoner dan sa sosyete feodal agonizan.

Prodiksyon lepok feodal nepli kapav rann lapel. Sistem lepok feodal, kot bann lasosyasyon met-latelye apel “Guilds” kot membership ti ferme ti gard enn monopol, ti depase. Ti ena tro buku demand pu zot kapav furni. Ti ena tro buku bezwen agrandisan dan sak nuvo marse. Sistem lizinn manifaktirye ti pran plas sa bann “Guilds”-la. Enn nuvo klas mwayenn dan manifaktir ti ekart bann met-latelye. Divizyon travay ant diferan metye (enn Guild fer difil, lot-la tis latwal, lot la kud simiz) fonn, e fer plas a divizyon travay alinteryer enn sel manifaktir.

Antretan, marse kontiyne agrandi mem: demand kontiyne ogmante mem. Manifaktir, li usi, li nepli kapav rann lapel. Alor, la, invant lavaper, invant masinn. Sa a-son-tur amenn enn revolisyon dan prodiksyon indistriyel. Gran lindistri, imans lizinn modern, pran plas manifaktir mwayen grander. E sa mwayenn-burzwazi indistriyel ki ti fek ne sed laplas, a-son-tur, a milyoner, baron indistriyel, a sef diferan veritab “larme indistriyel”, setadir burzwazi modern.

Lindistri modern vinn kree enn marse mondyal, ki ti fini an preparasyon depi “dekuvert” Lamerik. Marse mondyal vinn akseler devlopman komers ankor plis, akseler devlopman navigasyon ek amenn nuvo sistem kominikasyon lor later. Sa devlopman-la, a-son-tur, ena so lefe: li agrandi lindistri plis ankor; amizirki lindistri, komers, navigasyon, simerel devlope, burzwazi, li osi, li grandi dan mem proporsyon, li ogmant so kapital, li repus tu klas tradisyonel ki sorti depi Mwayenn Az, li ekart zot, li depas zot.

Nu truve, alor, ki burzwazi modern limem li prodwi enn long devlopman, li prodwi enn seri revolisyon dan mod prodiksyon ek mod lesanz.

Sak letap dan evolisyon burzwazi (kote prodiksyon) li mars ansam avek enn progre politik pu sa klas la. Dan lepok feodal, burzwazi ti enn klas oprime par diktatir feodal, dan lepok “kominn”
 Medyeval, li ti enn lasosyasyon arme ki administre limem; ena plas, burzwazi dan enn repiblik irben indepandan (kuma dan Litali ek Lalmayn), ena plas, li ti “tiers état” kot li pey tax ar Lerwa (kuma dan Lafrans). Apre sa, dan peryod manifaktir, burzwazi truv limem suvan o-servis Lerwa pu kont-kare bann nob kan zot antagoniz monarsi. Anfet, burzwazi ki ti azir kuma ranfor pu monarsi an zeneral, finn anfen, finalman, apre ki li finn met dibut lindistri modern ek devlop marse mondyal, alafen reysi met anplas enn puvwar politik exkliziv pu limem, atraver Leta modern kot elir reprezantan. Kumsa burzwazi ena kontrol monopol lor sa nuvo form Leta asterla. Lexekitif Leta modern (Guvernman), li pa plis ki enn komite ki pran ansarz okip zafer pu burzwazi dan so totalite, setadir lintere anzeneral patrona.

Burzwazi finn zwe enn rol dan listwar ki ti vremem revolisyoner.

Partu kot li pran puvwar, li kraz tu sa bann lyen feodal, patriarkal ek santimantal ki ti pe gard dimunn oprime. San pitye, li netoy tu sa lakaz zarenye relasyon konplike ki ti atas lom feodal ar so bann siperyer. Burzwazi pa permet okenn lyen ant lom ek lom sirviv, apart lentere kri, apart lamone kontan. Li nway tu sa frison sakre ki ti sorti depi extaz relizyez, depi lantuzyas sevalresk, depi santimantalism filistinn, dan dilo glase kalkil egoist pir. Li transform valer imen an enn sinp valer esanz; li ranplas sa gran nonb liberte ki ti sitan ser pu konkerir par enn sel liberte san pitye: liberte komers. Free trade. Ansom, dan plas explwatasyon ki ti maske par tu sort ilizyon relizyez ek krwayans politik erone, li met explwatasyon tuni, explwatasyon san la-ont, explwatasyon direk, explwatasyon kare-kare, explwatasyon brit.

Burzwazi finn ras prestiz depi tu aktivite imen ki oparavan ti asir loner ek respe diferan grad dimunn. Dokter-la, zirist-la, pret-la, poet-la, savan-la, burzwazi konverti zot tu an senp salarye pu so prop kont. Burzwazi desir vwal santimantalite ki ti maske kriyote ek dominasyon dan lafamiy e li redwir lafamiy limem a enn rapor larzan.

Burzwazi finn devwal kimanyer li derule ki sa lafors brital vwayan lepok Mwayenn Az, ki bann reaksyoner truv sitan admirab, ti ena so lot fas natirel: lapares pli degutan ki ena. Burzwazi ti premye pu vinn montre ki sanzman aktivite imen kapav kree. Li kree mervey ki depas Piramid Lezip, depas sistem tiyotaz Romen, depas katedral Gotik; li amenn expedisyon ki depas exod diferan nasyon lepok lontan, depas Krwazad Mwayenn Az.

Burzwazi pa kapav existe sanki li tultan bulvers instriman ki servi dan prodiksyon, sanki li alors bulvers rapor ki ena ant dimunn ek dimunn dan prodiksyon, e ansam ar zot, bulvers lansanb bann rapor sosyal, lansanb tu relasyon sosyal. Par kont, tu bann klas dirizan ki ti vinn avan burzwazi ti oblize anpes mod prodiksyon sanze pu ki zot kapav kontiyne existe. 

Ki disteng lepok burzwa depi tu lepok avan li? Revolisyon kontiynel dan instriman prodiksyon, sekus revolisyoner perpetyel dan lavi sosyal otur prodiksyon e dan sosyete an zeneral. Tu lezot klas manifaktiryer avan burzwazi ti depann lor gard ansyen mod prodiksyon parey-mem pu zot res opuvwar. Asterla, ena revolisyon dan manyer fer prodiksyon tulezur, sa bulvers tu relasyon sosyal san-ses, ena insekirite eternel ek azitasyon san relas; tusala li disteng lepok burzwa. Tu rapor sosyal, mem seki pli solid ubyen sezi dan so prop laruy, e sele ar tut sort kalite trale krwayans ek prezize dantan sitan venerab, tu fonn. Bann relasyon ki vinn ranplas seki avan, zot osi, a-zot-tur, zot vyeyi vit ek brit, avan-mem ki zot kapav pran form. Tu seki solid fonn, vinn ler, tu seki sakre desekre. Dimunn anfen oblize get kondisyon so lavi ek rapor ar so prosen, e oblize get li an-fas, san ilizyon.

Burzwazi, dikte par so bezwen perpetyel pu nuvo debuse, galup partu partu, lemond antye. Laba li oblize al inplante, fer nik partu, etablir kontak partu.

Par explwatasyon marse mondyal, burzwazi donn prodiksyon ek konsomasyon dan tu pei enn karakter internasyonal. A la gran desepsyon bann reaksyoner, burzwazi fuy later nasyonal depi anba lindistri, depi anba prodiksyon. Burzwazi detrir tu lindistri nasyonal byen instale, e pli ale, li pe detrir plis tulezur. Introdiksyon nuvo lindistri enn sel ku vinn lavi-lamor pu tu nasyon sivilize, e ranplas vye lindistri nasyonal. Nuvo lindistri nepli servi matyer brit lokal, me fer amenn tu so matyer premyer depi bann rezyon plis lwen ki ena lor bul later. Prodwi final nuvo lindistri li konsome pa zis dan pei la-mem, me avoy li lwen pu dimunn konsom li dan sak kwen bul later. 

Dan plas ansyen bezwen ki ti satisfer par prodwi nasyonal, ena tu kalite nuvo bezwen ki ne. Pu satisfer zot, bizin prodwi depi pei avek lot klima, pei pli lwen ki ena. Dan plas ansyen izolman sak provens otosifizan ubyen sak nasyon ki depann antyerman lor limem, nu truv devlopman tu kalite relasyon iniversel, enn interdepandans tu nasyon antye lemond. 

Seki vre pu prodiksyon materyel, li vre pu prodiksyon intelektyel osi. Travay intelektyel depi enn pei byen vit vinn propriyete komen tu pei. Karakter nasyonal ranferme ki repus tu seki etranze vinn de zur-an-zur pli inpansab; enn literatir iniversel ne depi tu sa diferan literatir nasyonal ek lokal.

Burzwazi, atraver perfeksyonn so instriman prodiksyon vites-vites, atraver amelyor so mwayen kominikasyon dan enn fason vast, antrenn tu pei, ziska pei ek nasyon konsidere pli barbar o-mond, dan kurwa sivilizasyon. Pri ba so prodwi samem gro lartilri lur ki plati tu miray Lasinn, ki fors sosyete primitif lepli ostil anver etranze, kaptile. Su menas lapenn demor, burzwazi fors tu nasyon lor bul later adopte mod prodiksyon burzwa; li fors zot introdwir seki li apel sivilizasyon kot zot, setadir zot bizin vinn burzwa, zot-mem. An bref, li fasonn enn lemond a so prop limaz.

Burzwazi amenn lakanpayn su dominasyon irben. Li batir lavil zean; li ogmant popilasyon irben par rapor ek popilasyon riral, e, par sa, li finn sap enn gran parti lapopilasyon depi enn lavi riral abetisan. Parey kuma li finn fer vilaz depandan lor lavil, fer pei barbar ubyen semi-barbar depandan lor pei swadizan sivilize, li finn fer nasyon peyzan depandan lor nasyon burzwa, Loryan lor Loksidan.

Deplizanpli laburzwazi fini bann popilasyon eparpiye, li fini mwayen prodiksyon eparpiye, li fini propriyete eparpiye. Li met popilasyon anta, li santraliz mwayen prodiksyon, li konsantre propriyete dan lame enn ti-poyne dimunn. Santralizasyon politik, li enn konsekans inevitab sa santralizasyon zeneralize. Tu provens indepandan, tu leta federe fek-la dan enn fason ape-pre ant zot-mem e ki ti ena bann lentere spesifik, lalwa diferan, guvernman diferan, tarif dwanyer diferan, tu finn met anta dan enn sel nasyon avek enn sel guvernman, avek enn sel kad legal, avek enn sel lintere nasyonal de klas, delimite par enn sel frontyer, e deryer enn sel kordon dwanye.

Apenn 100 banane ki burzwazi finn dominn lezot klas, e li finn reysi kree bann lafors prodiktiv pli nonbre ek pli imans ki tu zenerasyon avan met ansam finn fer. Burzwazi finn aprivwaz lafors lanatir, invant masinn, aplik simi dan lindistri ek dan lagrikiltir, fer navigasyon a-vaper, met simerel, telegraf elektrik, defresi bann kontinan an antye pu plantasyon, sanz traze gran gran larivyer fer zot vinn kanal, buz bann popilasyon antye depi enn existans baze lor later, tusala enn sel kut dan lespas enn sel syek – Ki syek avan sann-la la ti pu kapav supsone ki bann lafors prodiktiv parey ti pe dormi dan godi travay sosyalize?

Ala seki nu finn truve: bann mwayen prodiksyon ek mwayen lesanz, ki ti baz lor lekel burzwazi finn batir limem, ti deza fini kree depi a linteryer sosyete feodal avan. Ariv enn serten moman dan devlopman sa bann mwayen prodiksyon ek lesanz-la, bann kondisyon su lekel sosyete feodal ti prodir, setadir organizasyon feodal pu lagrikiltir ek lindistri manifaktiryer, ubyen an som, relasyon feodal otur propriyete ek dibyen, nepli ti konpatib ar bann lafors prodiktiv deza devlope. Rezim feodal ti an port-a-fo sann kut la. Li finn vinn pwa lur. Li tipe zenn prodiksyon, olye fer li progrese. Li finn transforme an lasenn ki blok devlopman. Ti bizin kas li. Alor finn kas li.

Dan so plas, konkirans lib leve. E konkirans lib li ena so konstitisyon sosyal ek politik apropriye pu li, kot sipremasi ekonomik ek politik li dan lame klas burzwa.

Zordi nu pe truv enn prosesis parey. Bann kondisyon burzwa dan lekel prodiksyon ek lesanz pe opere, rezim propriyete burzwa, sa sosyete burzwa modern-la ki finn fer bann mwayen prodiksyon ek lesanz osi pwisan aparet lor nu bul later, li resanble enn mazisyen ki nepli kapav kontrol enn pwisans dyabolik ki li finn apele. Depi plizir dizenn lane, listwar lindistri ek komers inn vinn listwar enn lot zar revolt: Revolt bann lafors prodiktiv modern kont bann rapor prodiksyon modern, setadir kont rezim propriyete ki kondisyonn lexistans burzwazi ek mentenir so dominasyon. Li sifi pu nek mansyonn sa seri kriz komersyal ki finn fek traverse. Manyer zot returne de-tanzaot li enn menas deplizanpli for kont lexistans-mem sosyete burzwa. Sak kriz detrir regilyerman pa selman enn gran stok prodwi deza kree, me osi enn gran parti bann lafors prodiktiv ki deza existe. Ena asterla enn nuvo lepidemi ki, dan nerport ki lot lepok avan, ti pu paret absird, inn kumans fane dan sosyete: lepidemi “sirprodiksyon”. Enn kut, sosyete retruv li, pu enn but letan, dan enn leta barbari; wadire enn faminn, enn lager exterminasyon finn kup tu sosyete so mwayen sibzistans; lindistri ek komers paret finn detrir net. Kifer? Parski sosyete ena tro buku sivilizasyon, tro buku mwayen sibzistans, tro buku lindistri, tro buku komers. Bann lafors prodiktiv ki ena nepli favoriz sivilizasyon burzwa ek rezim propriyete prive; o-kontrer, zot finn vinn tro pwisan pu sa rezim-la ki, a-son-tur asterla vinn enn lobstak pu zot; e sak fwa ki bann lafors prodiktiv sosyal ranport enn viktwar lor sa obstak-la, zot anvoy sosyete burzwa antye dan dezord e zot menas lexistans propriyete burzwa. Sistem burzwa finn vinn tro piti pu kontenir bann larises kree andan dan limem – Ki manyer burzwazi sirmont sa bann kriz-la? Enn kote, par detrir enn mas lafors prodiktiv par lavyolans; lot kote, par konkerir bann nuvo marse e par explwat bann ansyen marse plis a-fon. Kot sa al fini? Tusa prepar bann kriz plis zeneral ek plis grav, tusa diminye bann mwayen pu kontenir kriz ki pe vini.

Bann zarm ki burzwazi finn servi pu abat feodalism zordi pe return kont burzwazi limem.

Me, burzwazi napa finn selman aranz zarm ki pu tuy li; li finn osi prodwir imen ki pu mannye sa bann zarm-la, travayer modern, proleter. 

Amizirki burzwazi (setadir “kapital”) grandi, proletarya usi devlope. Proletarya se klas bann travayer modern ki viv nek a-kondisyon ki sakenn truv enn plas travay, e ki li truv enn plas travay selman osilontan ki so lafors travay pe ogmant kikenn so kapital. Sa bann travayer, ki oblize vann zot-mem but par but, zot enn marsandiz, enn lartik komers kuma enn lot; an konsekans zot expoze a tu bann sanzman dan konkirans, a tu fliktyasyon dan marse.

Kan kapitalist kumans servi buku masinn e introdir divizyon travay, sa kree enn zar travay kot travayer perdi tu so individyalite, tu so lotonomi. Sa vedir travay perdi tu so sarm. Travayer modern-la redwir a enn veritab akseswar pu masinn-la, e so travay li limite a bann loperasyon pli elemanter ki ena, plis monotonn ki ena, e ki li bizin fini aprann pli vit posib. An konsekans, seki travayer-la kute li redwir ape-pre, a pri ki li kute pu li antretenir limem e pu li kuver fre reprodir ras travayer. Nu kone ki pri travay, kuma pri tu marsandiz, li egal a so ku-prodiksyon. Donk, plis travay-la degutan, plis saler-la bese. Pli pir, amizirservi masinn ek introdir divizyon travay, dan mem proporsyon fardo travay ogmante. Parfwa lertan travay ogmante, parfwa latas ogmante, parfwa masinn rul pli vit, etc.

Lindistri modern finn konverti ti-latelye rule par enn met-artizan patriarkal an gran lizinn rule par kapitalist indistriyel. Enn lamas travayer an-ta dan lizinn, reglemante kuma solda dan enn larme. Travayer plase su sirveyans enn yerarsi konple de su-ofisye ek ofisye, ti-sef ek gran-sef. Alor, travayer modern zot pa selman esklav klas burzwa ek leta burzwa, me anplis sak zur, sak ler-tan, zot esklav masinn, zot esklav sardar, supervayzer, kontre-met, e sirtu sak travayer li esklav so burzwa ki propriyeter lizinn kot li travay, limem. Plis sa diktatir la dir uvertman ki so sel bi li profi, pli so dominasyon vinn mesken, amer, ranpli ek la-enn.

Amizir travay lizinn reklam mwens iskil ek mwens lafors, setadir plis lindistri modern progrese, plis travay zom ranplase par travay fam ek zanfan. Diferans laz ek sex nepli ena gran sinifikasyon pu klas travayer. Tu dimunn inn vinn sinpleman lafors travay, swa pli ser swa pli bonmarse, dapre laz ubyen sex.

Osito ki travayer-la fini konplet so explwatasyon par propriyeter lizinn (fabrikan) e apenn li finn chek so lapey, ala li vinn viktim lezot seksyon burzwazi: propriyeter lakaz, detayan, preter larzan (met angaz) etc. 

Bann kus pli ba dan klas mwayenn, bann ti-marsan, ti-butikye, ti-artizan avek enn metye, ek peyzan (planter ek elver), zot tu glis dusman-dusman ver proletarya. Sa arive enn kote, parski zot kapital tro feb e pa permet zot anplway bann teknik gran lindistri, zot gayn beze dan konkirans avek gran kapitalist; de lot kote, parski zot spesyalite nepli ena okenn valer dan nuvo metod prodiksyon. Alors, proletarya rekrite depi tu diferan klas popilasyon avan. 

Proletarya pas par diferan faz evolisyon. So lalit kont burzwazi li kumanse depi so nesans mem. 

Dan kumansman, sa lalit la li dabor angaze par sak travayer dan enn fason individyel, apre par tu travayer mem lizinn, anfen par tu travayer dan mem sekter ubyen dan mem lokalite, kont sa burzwa ki pe explwat zot direkteman. Zot diriz zot latak pa kont kondisyon dan lekel prodiksyon kapitalist ena lye: me plito kont zuti prodiksyon zot-mem; suvan travayer, dan sa premye tan-la detrwir marsandiz inporte ki met konkirans ar zot travay, zot kas masinn, met dife dan lizinn e zot fer zot tu pu sey rekonkerir zot stati perdi, setadir stati artizan avek enn gran skil depi lepok Mwayenn Az. 

Dan sa faz-la, proletarya tuzur enn lamas dimunn inkoeran, fane atraver pei ek kas-kase par konkirans. Si zame zot reysi inifye zot-mem, li pankor rezilta zot prop volonte pu fer enn linyon, me li plito rezilta lefet ki burzwazi ena lintere inifye zot, parski burzwazi bizin mobiliz proletarya an antye deryer li pu ki li kapav atenn so bann prop fin politik antan ki burzwazi, e pandan enn serten lepok, provizwarman, li ena puvwar pu fer li. Dan sa staz-la, bann travayer napa pe konbat zot prop lennmi, me lennmi zot lennmi, setadir, tu seki ankor reste de monarsi absoli, propriyeter later, burzwa non-indistriyel, bann ti-burzwa. 

Sa fer ki sa gran muvman istorik an antye-la, li konsantre dan lame burzwazi; tu viktwar ki gayne dan sa bann kondisyon-la, zot viktwar pu burzwazi. 

Avek devlopman lindistri, klas travayer pa zis ogmante an term nonb manb, me li konsantre deplizanpli dan bann gran nonb ansam, e so lafors ogmante. E klas travayer santi so lafors pe ogmante. Ena anmemtan, enn tandans pu egaliz diferan lentere, diferan kondisyon lexistans dan proletarya, amizirki masinn efas tu diferans dan travay, e amizirki li ena tandans redwir saler a enn nivo ba, preske parey partu. Konkirans agrandisan ant diferan burzwa amenn kriz komersyal lor kriz komersyal, e sa rann saler travayer de pliz-an-pli instab. Amizirmasinn perfeksyone, amizirmasinn vinn pli performan, pozisyon travayer vinn pli preker ankor. Konfli individyel ant travayer ek patron transforme an konfli ant de klas sosyal. Travayer kumans par form koalisyon (linyon, sindika) kont patron. Kumsa zot sey protez nivo saler. Zot al ziska met dibut lasosyasyon permanan pu ki zot kapav pran prekosyon depi avan, an preparasyon pu bann rebelyon dan lavenir. E, partu-partu, rebelyon turn an sulevman popiler. 

Parfwa travayer ranport viktwar, me viktwar-la so dire byen kurt. Veritab rezilta sak lalit li napa sikse imedya, me plito sikse anterm lakorite ki zot reysi batir. Sa lakorite-la li fasilite par amelyorasyon mwayen kominikasyon ant travayer kan kumans gayn gran gran lizinn kot tu travayer vinn ansam, depi diferan kartye, pu travay. Sa kontak-la ti tu ki ti manke. Alor, enn ku enn kantite tipti lalit lokalize, ki ti ena mem mem natir, konverti an enn lalit nasyonal, an enn lalit de klas. Me, tu lalit de klas enn lalit politik. E sa lakorite ki ti pran plizir syek pu bann met ti-latelye batir atraver sa bann tipti riyel lakanpayn ki zot ti bizin traverse, finn pran klas travayer selman de-trwa lane, gras a sime rel. 

Sa lorganizasyon antan ki enn sel klas, ki proletarya reysi batir, ki a-son-tur permet li organiz li dan enn parti politik, li tultan sibir nuvo divizyon akoz tultan ena konpetisyon ant travayer. Me sak fwa lakorite-la re-ne, e sak fwa li pli for, pli ferm, pli pwisan. Li obliz parlman pas lalwa dan lintere spesifik klas travayer, sirtu kan lager leve ant diferan seksyon burzwazi. Kumsamem ki an Angleter gayn lalwa pu limit travay a 10-ertan par zur.

An zeneral, konfli ant diferan klas sosyal ki finn sirviv depi sosyete feodal li favoriz devlopman proletarya, e sa dan tu sort kalite diferan fason. Burzwazi viv dan enn leta deger perpetyel, dabor kont laristokrasi, e osi kont nerport ki lot seksyon burzwazi ki pe blok progre lindistri. E tuzur anfend-kont burzwazi pe lager kont burzwazi lot pei. Dan tu sa bann lalit-la, burzwazi oblize fer apel a klas travayer, rod so kudme, e atraver sa seki arive se burzwazi antrenn proletarya dan bann muvman pirman politik. Kan li fer sa, burzwazi pe anfet furni travayer so ledikasyon politik, so ledikasyon zeneral, setadir donn li zarm ki limem li kapav servi plitar kont burzwazi. 

Anplis, kuma nu fek truve, progre lindistri fer bann seksyon antye klas dominan baskil dan proletarya, uswa omwen truv zot lexistans-mem menase. Sa bann seksyon klas dominan ki tom dan klas travayer amenn ankor plis lide eklere ek ledikasyon zeneral dan klas travayer. 

Anfin, dan bann lepok kan lalit de klas apros enn ler desiziv, prosesis dekonpozisyon dan klas dominan, e dan vye sosyete an antye, pran enn karakter sitan vyolan e sitan amer ki enn ti-fraksyon klas dominan detas limem depi sa klas-la e zwenn ar klas revolisyoner, ar klas ki ena lavenir dan so lame. Parey kuma a-lepok, enn seksyon lanobles ti zwenn ar burzwazi, asterla enn seksyon burzwazi zwenn ar proletarya, e sirtu enn seksyon ideolog burzwa, setadir bann intelektyel ki finn ariv ziska konpran dan enn fason teorik lansanb muvman listwar. 

Parmi tu bann klas ki aktyelman pe dibut an opozisyon kont burzwazi, zis proletarya ki enn klas vreman revolisyoner. Tu lezot klas ena tandans tom dan larwinn ubyen disparet fas a gran lindistri: tandi ki proletarya, li, o-kontrer, li prodwi plis otantik ki gran lindistri zame finn prodwir.

Bann seksyon klas mwayenn – propriyeter tit-antrepriz, detayan, dimunn avek enn ti-metye, peyzan – zot tu konbat burzwazi pu sey anpes zot disparisyon kuma enn seksyon partikilye klas mwayenn. Alor, zot pa revolisyoner, me plito konservater, ubyen pli pir, zot reaksyoner: zot rod fer laru listwar met aryer. Si zame zot vinn revolisyoner, se parski zot finn ariv dute ki zot riske pas dan proletarya dan enn lavenir byen pros, alor zot pe defann zot lentere fitir, pa zot lentere aktyel; zot abandonn zot prop vizyon pu adopte seki pu proletarya. 

Tank-a lumpenproletarya, sa prodwi pasif ki sorti depi puritir bann kus inferyer vye sosyete, li kapav truv li, parsi-parla, antrene dan muvman-la par enn revolisyon proletaryenn; selman, so bann kondisyon-de-vi plito ena tandans pus li al vann limem, rant dan kit konplo lareaksyon. 

Kondisyon-de-vi klas travayer li deza fini nway kondisyon-de-vi lepok avan. Travayer modern li san propriyete; so relasyon avek so fam ek so zanfan pena nanye an-komen ar relasyon ki existe dan lafamiy burzwa; travay indistriyel modern, sibzige kuma li ete ar kapital, ki li dan Langleter ubyen dan Lafrans, dan Lamerik kuma dan Lalmayn, li nepli ena okenn karakter nasyonal partikilye. Dan lizye travayer modern, lalwa ek moralite ek relizyon, zot paret enn bann prezize burzwazi ki maske lentere kri laburzwazi e ki pe kasyet an-atandan zot moman pu fer anbiskad kont travayer. 

Lepok avan, tu bann klas ki finn vinn lao, ti res nek pu konsolid enn pozisyon ki zot ti deza fini gayne, e zot ti fer sa atraver obliz sosyete an antye sumet divan bann kondisyon ki permet zot akapar dibyen, apropriye dibyen dan zot fason. Kan klas travayer pran puvwar, li pu diferan. Klas travayer pa kapav pran kontrol bann lafors prodiktiv sosyal sanki li aboli mod apropriyasyon lor lekel li pe viv depi avan, alor sanki li osi aboli tu lezot mod apropriyasyon ilteryer. Travayer pena nanye ki deza pu li pu li konsolide e ranforsi; misyon travayer se pu detrwir tu seki ti donn garanti propriyete prive avan, tu seki ti rasir propriyete prive avan.

Ziska zordi, tu bann muvman istorik ki finn rod pran puvwar dan lepase finn amene par bann minorite, uswa pu profi bann minorite. Muvman proletaryenn li enn muvman sa imans mazorite-la, enn muvman konsyan, enn muvman indepandan depi lezot klas, kot sa imans mazorite-la pe azir dan so prop lintere. Proletarya, kus pli anba dan sosyete aktyel, napa kapav sulev li, redres li, sanki li devir tu sa siperstriktir bann kus ki konstitye sosyete ofisyel aktyel lao li, e fer zot sot dan ler. 

Lalit proletarya kont burzwazi, mem ki li napa enn lalit nasyonal o-fon, li tuzur nasyonal dan so form ki li pran. Normal, proletarya sak pei ena pu okip so prop burzwazi dabor. 

Kan nu get bann faz zeneral devlopman klas travayer, nu truv lalit de klas pran form enn espes enn lager sivil vwale dan kumansman dan sosyete existan, ziska enn pwen kot sa lager-la li eklate an revolisyon uver. La, enn ranversman vyolan burzwazi pu vinn zet baz reyn klas travayer.

Ziska ler, kuma nu finn truve, tu sosyete ki finn deza existe finn tultan baze lor enn antagonism perpetyel ant bann klas opreser ek bann klas oprime. Me, pu oprim enn klas, bizin kanmem kapav garanti li enn kondisyon de-vi ki permet li, o-mwen, kontiyne res vivan lor later, pu kontiyne so servitid. Sa finn permet enn peyzan angaze, dan plen peryod langazman, reysi ariv rant manb dan enn kominn, permet enn ti-burzwa reysi monte ziska li vinn enn burzwa, mem lepok absolitism feodal. Travayer modern o-kontrer, pa reysi monte amizirki lindistri progrese. Li plito desann tuzur pli ba, anba mem bann kondisyon de-vi so prop klas. Travayer riske tom dan lapovrete, e povrete ena tandans ogmante pli vit ki popilasyon, pli vit ki larises. Donk li evidan ki burzwazi perdi drwa moral ranpli so rol kuma klas dirizan ki inpoz so bann kondisyon lor sosyete an-antye; li inkapab kontiyne reyne, parski li telman inkonpetan ki li pa kapav asir lexistans so prop esklav dan kad lesklavaz ki limem li inpoze, parski li pa kapav fer otreman ki permet so eskslav bese ziska enn tel nivo lapovrete ki burzwazi limem bizin nuri esklav-la olye ki li fer esklav-la nuri li. Lasosyete nepli kapav viv su dominasyon enn tel klas; setadir, lexistans burzwazi nepli konpatib avek sosyete imen. 

Lexistans ek reyn klas burzwa li depann antyerman lor enn kondisyon esansyel: kreasyon ek akimilasyon kapital; e kondisyon esansyel pu kreasyon ek akimilasyon kapital li existans enn klas travayer ki resevwar enn lapey. Travay pu lapey, li depann totalman lor konpetisyon ant travayer. Me, kont so prop gre, burzwazi, amizirli fer lindistri avanse, li amenn travayer an-ta, e lerla zot izolasyon, ki rezilta konpetisyon, li transforme, sann ku la, dan enn lakorite, mem enn lakorite revolisyoner, atraver lasosyasyon dan bann linyon. Alors, devlopman gran lindistri kup lerb anba lipye burzwazi; pa zis sa, li tir subasman depi labaz sistem ki li servi pu prodir ek akapare. Avan tu, seki burzwazi prodwir se enn klas dimunn ki pu fuy burzwazi so prop tom. Larwinn burzwazi ek viktwar klas travayer zot tulede inevitab, parey.

KLAS TRAVAYER EK BANN KOMINIST DEMOKRATIK

Ki relasyon ena ant bann kominist demokratik ek lansanb travayer? Bann kominist demokratik zot pa met dibut enn parti politik an opozisyon a bann lezot parti travayer.

Bann kominist demokratik zot pena okenn lentere ki separe depi lentere lansanb proletarya.

Zot pa etablir okenn prinsip sekter pu fasonn muvman travayer.

Ena zis 2 diferans ant bann Kominist Demokratik ek lezot parti travayer:

1. Dan diferan lalit ki klas travayer amene dan diferan pei, zot idantifye ek sweyn lentere lansanb proletarya, indepandaman de diferan nasyonalite.

2. Pandan tu diferan faz ki lalit travayer kont patron bizin traverse, zot tultan ek partu-kote asire ki zot reprezant lentere muvman la dan so lansanb.

Bann Kominist Demokratik, kote pratik, zot seksyon pli avanse e pli deside dan tu parti klas travayer dan sak pei. Zot sa seksyon ki ris lezot an-avan; kote teorik, zot ena enn lavantaz parski zot konpran pli klerman ki kote muvman travayer pe ale, ki faz li ete dan nerport ki moman done, ki rezilta iltim kapav atann depi sa muvman la.

Bi imedya bann kominist demokratik li parey kuma bi tu lezot parti travayer: konstitye travayer an klas, ranvers diktatir burzwa, priz di puvwar politik par proletarya.

Bann lide teorik kominist demokratik zot pa baze lor bann lide fix kikenn, ubyen lor sipaki prinsip invante ubyen dekuver par okenn de swadizan reformater lemond antye.

Zot lide sinpleman exprim, dan enn fason zeneral, realite aktyel bann relasyon sosyal ki surse depi lalit kotidyen ki ena ant bann klas; zot analiz li sorti depi dan muvman listwar ki derule divan nu lizye. Abolisyon bann rapor existan ant dimunn lor baz propriyete, li pa enn bi ki zis kominism ena. 

Tutolong listwar, diferan rezim pu rediz propriyete finn sibir sanzman kontiynel, asak fwa finn ena transformasyon dan kondisyon istorik.

Revolisyon Fransez, par exanp, finn aboli propriyete feodal o-profi propriyete burzwa.

Seki karakteriz kominism se pa abolisyon propriyete an zeneral me abolisyon propriyete burzwa. Me, propriyete prive burzwa modern li dernye lexpresyon pli konple enn mod prodiksyon-ek-apropriyasyon bann prodwi ki tuzur baze lor antagonism ant klas, ki tuzur baze lor explwatasyon enn gran nonb par enn ti nonb.

Dan sa sans la, teori kominist demokratik kapav rezime dan formil sinp: abolisyon propriyete prive.

Finn repros nu, bann kominist demokratik, rod aboli propriyete ki enn dimunn finn gayne par li, frwi so prop travay, enn zar propriyete ki swadizan al-a-baz mem tu liberte, tu aktivite, tu lindepandans individyel.

Propriyete prive, frwi travay, rekonpans pu laswer! Eski u pe koz propriyete prive lepok avan, kot ti-artizan ek ti-peyzan ti posed dibyen avan lexistans propriyete dan form burzwa? Li pa neseser aboli li, indistrializasyon preske detrir li net de-tutfason, e li pe kontiyne detrir li ziska zordi.

Uswa zot ’le koz propriyete prive zordizur, propriyete burzwa?

Eski travay-pu-lapey ki travayer modern fer li kree propriyete pu travayer la? Non. Pa ditu. Li kree kapital, ki vedir sa zar propriyete ki explwat travay-pu-lapey, e ki pa kapav miltipliye san explwat nuvo vag travay-pu-lapey. Propriyete, dan so form aktyel, li baze lor antagonism ant kapital ek travay-pu-lapey. Anu get 2 kote sa antagonism la.

Enn kapitalist se enn dimunn ki pa selman okip enn pozisyon individyel dan prodiksyon, me li ena enn osi enn stati sosyal dan prodiksyon. Kapital li enn prodwi kolektiv, e li selman kapav buz divan kan ena buku, buku individi, e mem, anfend-konnt tu dimunn dan sosyete, ki rant dan enn aksyon an-komen.

Kapital donk, pa zis enn zafer personel, li osi enn puvwar sosyal.

Apartir de la, kan kapital pu transforme pu vinn propriyete an-komen ki apartenir a tu dimunn dan sosyete, sa pa vedir propriyete individyel pe sanze pu vinn propriyete kolektiv. Non. Parski kapital, li deza kolektiv. Tu seki pu anfet sanze, se natir sosyal propriyete-la pu sanze, setadir kapital perdi so karakter de klas.

Nu vinn lor travay-pu-lapey, ubyen mindev.

Pri mwayen pu mindev, se saler minimem, setadir som ki li kute pu enn travayer res vivan antan ki travayer. Donk seki enn travayer reysi apropriye pu li an-esanz pu so travay li zis sifizan pu prolonz lavi, e reprodwir li pu dime, dan enn fason parle. Nu pa pe rod tus sa apropriyasyon personel, individyel ki travayer fer an-esanz pu so travay. Zame. Okontrer sa apropriyasyon-la li seki neseser pu mentenir e reprodir lavi imen, e ladan pena naryen ki reste pu permet sa travayer-la pran lezot dimunn pu travay pu li. Tu seki nu, bann kominist demokratik ule fer se siprim enn mod apropriyasion byen regretab ki fer travayer viv zis pu ogmant kapital enn lot bann dimunn, e ki fer li viv selman si lentere klas dirizan exziz sa.

Dan sosyete burzwa, travay vivan li zis enn mwayen pu ogmant travay lepase akimile. Dan enn sosyete kominist demokratik, travay ki finn deza fer, li zis enn mwayen pu rann lavi travayer vivan pli diyn, pli eklere, pli anrisi, pli epannwi.

Dan sosyete burzwa, alors, lepase dominn leprezan. Dan sosyete kominist demokratik, li leprezan ki dominn lepase. Dan sosyete burzwa, kapital li indepandan ek li ena enn personalite, tandi ki enn et imen li depandan e san personalite.

E se abolisyon sa realite la ki burzwazi apel abolisyon individyalite ek laliberte! E avek rezon! Dan lesans ki nu pe viz abolisyon burzwazi so individyalite, lindepandans ek liberte.

Liberte, dapre sistem burzwa aktyel, pa vedir plis ki komers lib, setadir liberte pu aste ek vann kiksoz.

Me, si trafik-la disparet, trafik lib usi pu disparet. Apart sa, tu bann gran fraz flev lor komers lib pena okenn sans, apar petet pu fer konparezon avek tu bann restriksyon lor komers ki ti ena pandan Mwayen Az. Sa propagann la pena okenn sans, dan kad kan kominist aboli trafik burzwa, kondisyon prodiksyon burzwa ek burzwazi limem. 

U plore parski nu ule aboli propriyete prive. Me dan u sosyete aktyel, propriyete prive pa existe ditu deza pu 90% dimunn. Se zisteman akoz propriyete prive pa existe pu sa 90%-la ki li existe pu enn-de. E u vinn repros nu parski nu ule aboli enn form propriyete ki kapav existe zis lor kondisyon ki lagrand mazorite dimunn zame pa pu reysi posed propriyete.

Sa vedir, u akiz nu rod aboli u propriyete. E sa se an verite presizeman seki nu anvi.

Get seki u pe dir, u: U pe dir kan ariv sa moman kan nepli pu kapav konverti travay enn dimunn an kapital, ubyen larzan, ubyen lokasyon, ubyen nerport ki puvwar sosyal lor lekel enn lot dimunn kapav gayn enn monopol, setadir kan propriyete individyel nepli kapav transforme an propriyete burzwa, la, u dir, fini reprim individyalite.

U pe kareman avwe donk, ki kan u koz “individi”, u pe koz inikman enn propriyeter burzwa. An realite, se presizeman sann individi-la ki ti oredi truv so rol ferme net. Rann so rol inposib.

Kominism demokratik pa retir puvwar personn pu li apropriye prodwi sosyete. Tu seki li anfet fer se li anlev puvwar pu enn individi extork travay depi lezot atraver sa apropriyasyon la.

Nu finn osi tann kritik kumkwa kan aboli propriyete prive, tu travay pu arete anplas, ek enn lapares zeneralize pu instal li partu.

Si sa ti kumsa, depi lontan sosyete burzwa ti pu tom dan larwinn par pares; parski ladan, seki travay pa gayn naryen, seki gayn larzan pa travay. Tu seki sa kritik-la ule dir se repet sa espes tortolozi ki dir: nepli pu ena travay-pu-lapey kan nepli ena kapital. 

Tu kritik ki finn fer kont mod prodiksyon e mod apropriyasyon kominist demokratik kote prodwi materyel finn egalman fer kont prodiksyon e apropriyasyon prodwi intelektyel. Alors pu burzwazi, parey kuma disparisyon prodiksyon par enn klas pu enn lot klas ule dir disparisyon prodiksyon an antye, dan mem fason, disparisyon kiltir de klas vedir, pu burzwazi, disparisyon kiltir limem.

Kiltir ki burzwazi pe gele pangar perdi li, pu lagrand mazorite dimunn li pa plis ki enn espes antrennman pu imen azir kuma masinn.

Me, initil rod lager ar nu tanki u koniyne aplik u bann nosyon burzwa lor laliberte, kiltir, lalwa, etc. ar nu, kan nu koz abolisyon propriyete burzwa. U bann lide zot kuma enn mwazi ki pus lor propriyete burzwa ek prodiksyon dan sistem burzwa. Parey kuma u lalwa ek konsep ziridik reprezant volonte u klas sosyal, an term legal, ki lerla u inpoz lor tu dimunn dan tu klas. Konteni sa volonte klas burzwa-la li determine par totalite kondisyon materyel lexistans u klas.

U lide li enn fos lide, e li enn fos lide inspire par oto-santrism. Atraver u panse u transform seki partikilye dan mod prodiksyon aktyel ek dan form propriyete aktyel an enn espes regleman teorik eternel, swadizan dikte par lanatir sipa dikte par larezon. Me, pa zis u ki kumsa. Tu klas dirizan depi kumansman inegalite sosyal finn ena mem zar fos lide. E sa bann klas dirizan la finn disparet. Zot pa ti realize, kuma u pa realize, ki relasyon sosyal ena enn plas dan listwar, e zot monte e redisparet amizirena progre dan prodiksyon. Seki u truv kler kan u get relasyon propriyete lepok antikite, seki u truv kler kan u get propriyete feodal, u pa kapav truv kler, ubyen plito u interdi truv kler dan ka u prop form propriyete, propriyete burzwa.

Tann bann kritik irle: Abolisyon lafamiy! Mem bann ki pli radikal parmi burzwazi anflame kan koz sa propozisyon kominist demokratik-la.

Me, lor ki baz eski lafamiy burzwa repoze ziska aster-la? Lor kapital, lor profi individyel kri. Lafamiy, dan so sans pli devlope, li existe selman dan burzwazi, e li existe selman akoz li ena enn lot kote senk-su: pu klas travayer li plito destriksyon lafamiy ki nu truve. Nu mem truv prostitisyon piblik dan klas travayer.

Lafamiy burzwa pu disparet natirelman avek disparisyon so lot kote senk-su, lafamiy travayer, e tulede pu disparet avek disparisyon kapital prive.

Eski u repros nu akoz nu ule aboli explwatasyon zanfan par zot paran? Si sa nu krim, nu pled kupab.

Me pu u vinn dir nu kas bann lyen pli intim, pli sakre, kan nu ule ranplas ledikasyon dan lafamiy par ledikasyon sosyalize.

Me u, u ledikasyon! Eski li pa, li usi, determine par sosyete? Eski li pa determine par bann kondisyon sosyal dan lekel u eleve u zanfan, atraver intervansyon direk ubyen indirek anform lekol? Bann kominist pa finn invant intervansyon par lasosyete dan ledikasyon. Tu seki zot ule fer se sanz natir sa intervansyon, sap ledikasyon depi dan grif klas dominan.

Burzwazi koz nerport kan li glorifye rol lafamiy dan ledikasyon, kan li koz lyen intim ek sakre ant paran ek zanfan. E li deplizanpli ipokrit amizir ki lindistri vinn detrwir tu lyen familyal dan klas travayer, konverti zanfan an senp lartik komers, senp instriman travay.

E burzwazi an antye sant enn koral: Zot, bann kominist, zot anvi introdir enn sistem kominote-de-fam.

Sirman sak burzwa li truv so prop fam kuma enn senp instriman prodiksyon, kan li tann dir ki bann instriman prodiksyon pu explwate an komen par bann kominist, li konklir natirelman ki fam osi pu explwate an komen.

Li pena okenn lide ki nu vre bi se pu fini ar sa konsepsyon fam antan ki senp instriman prodiksyon.

Pena personn pli bufon ki bann burzwa kan zot pretann zot utraze ki kominist pu, dapre zot, introdwir enn zar propriyete apel kominote-de-fam. Kominis pa bizin fer fam vinn propriyete an komen; burzwazi fini fer li, kan li fer fam enn instriman prodiksyon pu kapitalist. E dayer, avan sa li ti existe, dan lezot form osi.

Bann burzwa, pa satisfe pu gayn fam ek tifi travayer a zot dispozisyon, san mansyonn prostitye ofisyel, zot pran plezir sedwir madam zot koleg burzwa. Maryaz burzwa li enn “propriyete an komen” bann fam marye. Mal-mal ti kapav akiz bann kominist de rod ranplas enn “propriyete an komen” kasyet ek ipokrit par enn kominote fran ek ofisyel. Me, seryezman, li kler ki avek abolisyon rezim prodiksyon aktyel kot anfet ena sa kalite propriyete an komen bann fam, sa prostitisyon ofisyel ek inofisyel, tulde pu disparet ansam.

Finn usi akiz kominis ki nu pe rod aboli pei ek nasyonalite.

Travayer na pena pei. Nu pa kapav ras ar kikenn kiksoz ki li pena. Pwiske proletarya sak pei bizin avan tu pran puvwar politik, vinn klas dirizan onivo pei la, li bizin vinn lanasyon limem. Li (proletarya) ankor tuzur nasyonal, me pa ditu dan sans burzwa sa mo-la.

Deza diferans ant diferan pei ansam ar antagonism nasyonal pe disparet deplizanpli avek devlopman burzwazi ek so komers lib, marse mondyal, iniformite fason fer prodiksyon indistriyel e dan bann kondisyon lexistans ki sa fason prodir amene.

Kan klas travayer opuvwar, bann diferans nasyonal pu disparet plis ankor. Enn de bann premye kondisyon pu emansipasyon klas travayer, se so aksyon komen ansam ek travayer lezot pei, omwen ant bann pei pli devlope.

E amizir aboli explwatasyon enn dimunn par enn dimunn, nu pu aboli explwatasyon enn nasyon par enn lot. Amizir antagonism ant bann klas disparet, la osi antagonism ant enn nasyon ek enn lot, li osi, li disparet.

Bann akizasyon ki nu gayne depi pwen-de-vi relizyon, filozofi ek ideolozi, zot enpe vid.

Eski u bizin byen byen malen pu realize ki lide ki nu ena, konsepsyon ki nu ena ek nosyon ki nu ena – konsyans ki nu ena – li sanze avek tu sanzman ki arive dan kondisyon nu lavi anterm materyel, dan nu relasyon sosyal, e dan nu lavi sosyal?

Samem ki listwar lide demontre: prodiksyon intelektyel li sanze an proporsyon ar sanzman dan prodiksyon materyel? Lide dominan dan nerport ki lepok se lide klas dominan.

Kan kikenn koz lor bann lide ki amenn revolisyon dan enn sosyete antye, seki li pe dir se andan dan vant vye sosyete-la deza ena eleman enn nuvo sosyete ki finn fini kumans forme, e ki disolisyon vye lide mars ansam avek disolisyon ansyen kondisyon-de-vi.

Kan lepok ansyen ti pe degringole, relizyon Kretyen ti vinn ranplas bann vye relizyon. Dan 18yem syek, kan bann lide Kretyen finn sed zot plas a lide eklere, sosyete feodal ti fer so dernye batay kont burzwazi ki ti revolisyoner sa lepok-la. Bann lide lor liberte relizyez ek liberte konsyans pa ti vedir plis ki dekret lib konkirans dan domenn lide.

“Li vre,” bann la pu dir nu, “lide relizyez, moral, filozofi, politik, ziridik, etc. finn sanz natir pandan devlopman istorik. Me relizyon, moralite, filozofi, syans politik, lalwa, etc. ti pe tuzur sirviv, pandan tutolong sa bann transformasyon-la.”

“Dayer,” zot pu azute, “Ena serten verite eternel, tel ki Laliberte, Lazistis etc. ki komen a tu rezim tu sosyete. Tandi ki, Kominism li vinn aboli bann verite eternel. Li aboli tu relizyon ek tu moralite, olye ki li renuvle zot; kominism, li azir an kontradiksyon ar tu bann devlopman istorik ki finn existe avan.”

Ki sa akizasyon-la kapav vedir, kan nu byen gete? Listwar tu sosyete ziska zordi ti listwar antagonism ant bann klas, antagonism ki finn pran bann diferan form dapre zot lepok.

Me nerport ki form ki sa antagonism-la finn pran, ena enn zafer ki tultan finn prezan: explwatasyon enn but dan sosyete par enn lot. Sa li enn fe komen dan tu syek pase. Donk li pa etonan ki konsyans sosyal tu lepok dan lepase, malgre tu so varyete ek diferans, pran serten form komen e prodir serten lide zeneral ki pa disparet net, ziska ki antagonism ant diferan klas disparet.

Revolisyon kominis, se kasir pli radikal avek relasyon sosyal tradisyonel; alor li normal so bann lide pu ena enn kasir pli radikal avek lide tradisyonel.

Me les nu fini ar sa bann kritik ki burzwazi fer lor kominism.

Kuma nu finn truve lao, premye pa dan revolisyon klas travayer se pu emansip klas travayer pu ki li vinn klas dirizan, pu ki nu kapav gayn batay pu demokrasi. 

Klas travayer pu servi so siperyorite politik pu ras, tigit par tigit, tu kapital depi burzwazi, pu santraliz tu instriman prodiksyon dan lame Leta, setadir dan lame proletarya organize an klas dominan; e pu ogmant kantite lafors prodiktiv osi vit ki posib.

Li normal ki pa pu kapav fer sa dan kumansman san enn aksyon par fors kont propriyete burzwa, e kont rezim prodiksyon burzwa. Sa vedir pu bizin pran serten mezir ki paret insutenab ekonomikman; me ki pu depas zot-mem okur muvman-la e ki pu nesesit ankor mezir drastik kont ansyen rezim pu ki kapav bulvers mod prodiksyon antye, e revolisyoniz li.

Sa bann mezir-la zot byen diferan dan bann diferan pei.

Selman pu pei ki pli avanse, mezir kumsa pu ase apropriye:

1. Abolisyon propriyete prive an seki konsern later, e versman tu lokasyon ver depans anfaver piblik.

2. Tax ki byen progresiv, ubyen innkom tax ki taxe ris plis.

3. Abolisyon leritaz.

4. Konfiske larises tu seki fwir pei e bann ki fer rebelyon kont revolisyon.

5. Santraliz sistem kredi dan lame leta atraver enn labank nasyonal. Kapital sa labank-la pu apartenir a piblik e pu ena monopol total lor kredi.

6. Santraliz sistem transpor ek kominikasyon dan lame leta.

7. Ogmant nonb lizinn ek lezot instriman prodiksyon ki guvernman rule. Defresi teren vag ki pa kiltive ek amelyor later ki finn deza kiltive dapre enn plan global.

8. Fer travay vinn enn devwar egal pu tu dimunn; organiz bann larme indistryel, sirtu pu lagrikiltir.

9. Armoniz travay agrikol ek travay indistriyel. Gradyelman aboli diferans ant lavil ek lakanpayn, ziska dimunn partaze ekitableman partu.

10. Ledikasyon piblik ek gratis pu tu zanfan. Abolisyon travay zanfan dan lizinn, dan form li pratike zordi: Armoniz ledikasyon avek prodiksyon indistriyel. Etc., etc.

Kan diferans ant diferan klas sosyal fini disparet, e kan tu prodiksyon finn vinn su kontrol enn gran lalyans tu dimunn dan pei-la an antye, puvwar piblik pu perdi so karakter politik. Sa kalite puvwar politik ki nu finn kone ziska ler, li ule dir puvwar organize enn klas lor lezot. Si proletarya dan so lalit kont burzwazi, oblize konstitye limem an klas e si, atraver enn revolisyon, li vinn klas dominan, e kom tel, li servi lafors pu balye tu bann ansyen kondisyon ki ti neseser dan ansyen sistem pu so form prodiksyon, lerla li pu osi balye tu kondisyon ki finn nuri antagonism ant bann klas sosyal, e li pu inn mem balye klas sosyal, alor li pu inn aboli so prop reyn kuma klas dominan.

 Anplas ansyen sosyete burzwa avek tu so bann klas ek so bann antagonism de klas, nu pu gayn enn lasosyasyon kot epannwisman lib sak individi li kondisyon epannwisman lib tu dimunn.

Literatir Sosyalist ek Kominist

1. Sosyalism Reaksyoner

(a) Sosyalism feodal

Akoz zot pozisyon istorik, bann aristokrat Franse ek Angle gayn rol ekrir panfle kont sosyete burzwa. Dan Revolisyon Fransez Ziyet 1830, kuma dan muvman pu Re​form an Angleter, sa 2 aristokrasi-la finn gayn enn bate bef divan sa nuvo klas ki zot deteste telman, burzwazi. Depi zot defet, zot ti perdi gu pu lalit politik; pa ti res naryen pu zot fer apar amenn enn lalit literer. Me, mem la, dan domenn literer, zot bann vye vye koze Lepok Restorasyon
 nepli ti posib.

Pu gayn sinpati, aristokrasi ti bizin fer sanblan perdi devi so prop lentere, fer so akizasyon kont burzwazi dan lentere klas travayer oprime, tusel. Alors, aristokrasi finn rod vanze kont zot nuvo met par sikann li, anmemtan sufle tu kalite profesi maler dan so zorey.

Kumsa ki “sosyalism feodal” pran nesans; lamwatye pleynar, lamwatye sikane; lamwatye leko lepase, lamwatye menas seki pe vini dan lavenir. Parfwa zot bann kritik amer ti ena mordan, atraver enn serten fines ki ti frap burzwazi ziska dan so leker; me tultan zot inkapasite konpran derulman listwar modern ti rann zot ridikil-mem. 

Alor, aristokrasi tini klas travayer so sak mandyan divan li, wadire so drapo, pu sey atir lepep pli pre ar li. Me kuma lepep pli koste, zot al dekuver vye, vye labiyman feodal pe orn deryer aristokrasi, alor, zot disperse anmemtan ki zot kas enn gran riye futan.

Parmi bann ki ti furni sa spektak la, ena Lezitimist Franse ek “Zenn Angleter”.

Kan bann aristokrat montre ki mod explwatasyon feodal diferan depi mod explwatasyon burzwa, zot bliye nek enn zafer: seki sistem feodal ti pe fer so explwatasyon dan bann sirkonstans ek kondisyon tut-a-fe diferan e ki dayer fini demode net azordi. Kan zot fer remarke ki, su rezim feodal, proletarya modern pa ti existe, la osi zot bliye nek enn sel zafer: se ki burzwazi finn obligatwarman sorti depi zot lorganizasyon sosyal.

Dayer, zot pa reysi degiz lefet ki zot kritik li reaksyoner. Anfet zot prinsipal repros kont burzwazi se zisteman ki burzwazi, su so rezim, asir devlopman enn klas ki pu fer ansyen lord sosyal antye fonn net.

Zot repros prinsipal kont burzwazi li plis lefet ki li finn prodwir enn proletarya ki revolisyoner ki lefet ki li finn prodwir enn proletarya tukur.

Dan lapratik politik, zot marye pike pu inpoz represyon lor klas travayer. E dan zot lavi tulezur, malgre zot koze dan zar, zot pa onte pu vers anba, ramas pom an-lor depi pye lindistri burzwa. E zot pa onte pu trok fidelite, laverite, lamur ek loner kont komers lalenn ek disik betrav ek trafik lodvi
.

Parey kuma pret mars lame dan lame ar propriyeter, Sosyalism Kretyen mars kot-a-kot ek Sosyalism Feodal.

Li fasil donn lavi oster Kretyen enn ti-ten sosyalist. Eski Kristyanite li usi napa finn lev kont propriyete prive, kont maryaz, kont Leta? Ek dan plas sa bann zafer la, eski Kristyanite na pa finn pres lasarite, lapovrete, seliba ek mortifikasyon lekor, lavi monaster ek Legliz Mer kuma Leta?

Sosyalism Kretyen li nek dilo beni ki pret servi pu sanktifye enn aristokrasi pleynar.

(b) Sosyalism ti-burzwa

Aristokrasi napa sel klas ki burzwazi finn rwine, li napa sel klas ki finn truv so kondisyon lexistans fele lerla deperi dan latmosfer sosyete burzwa modern. Burzwazi modern finn sorti depi parmi ti-propriyeter lavil ek ti-propriyeter peyzan.

Dan bann pei kot lindistri ek komers ankor mwen devlope, sa 2 klas-la kontiyne sirviv avek difikilte akote burzwazi ki anplen epannwisman.

Dan bann pei kot sivilizasyon modern pli devlope, enn nuvo klas ti-burzwa finn forme. Sa klas-la tultan pe monte-desann ant proletarya ek burzwazi, e li tultan pe rekonstitye limem kuma enn adjwen dan sosyete burzwa. Individi dan sa klas-la pe tultan sibir konkirans ki zet zot dan proletarya. E, pir ankor, avek devlopman progresiv gran lindistri, zot truv ler pe aprose kot zot riske disparet net antan ki enn fraksyon otonom dan sosyete modern, ek zot pu ranplase par kontremet dan lizinn, par sardar dan karo ek par kesyer dan komers.

Dan pei kuma Lafrans, kot peyzan form buku plis ki lamwatye popilasyon, li normal ki ekriven ki ti pe pran par proletarya kont burzwazi finn aplik kriter ti-burzwa ek peyzan pu zot kritik burzwazi, e li normal ki zot finn pran par travayer depi pwin-devi ti-burzwazi ek peyzannri. Kumsa mem sosyalism ti-burzwa finn pran nesans.

Sismondi ti sef sa lekol de panse la, pa selman an Frans me usi an Angleter.

Sa brans sosyalism-la finn analiz avek buku presizyon kontradiksyon dan rezim prodiksyon modern. Li finn met tuni tu sa explikasyon ipokrit ki bann ekonomist ti pe done pu maske sa bann kontradiksyon-la. Li finn demontre, enn fwa pur tut, lefe mortel ki masinn ek divizyon travay ena; konsantrasyon kapital ek propriyete later dan lame de-trwa fami; sirprodiksyon e so bann kriz; li finn dekrir kumansman larwinn fatal ti-burzwazi ek peyzannri, lamizer proletarya, lanarsi dan prodiksyon, inegalite kriyel dan distribisyon larises, lager exterminasyon indistriyel ant diferan nasyon, disparisyon ansyen lyen moral ant dimunn, vye relasyon familyal, vye relasyon ant diferan nasyonalite.

Tutfwa, dapre so bi reel, sa form sosyalism-la li swa rod retablir ansyen mwayen prodiksyon ek lesanz, ek ansam ar sa ansyen relasyon propriyete ek ansyen sosyete limem, uswa li rod fer mwayen prodiksyon ek lesanz modern kranponn zot-mem dan bann ansyen relasyon propriyete ki finn deza kase par sa bann mwayen prodiksyon la ubyen sinon pe fatalman al kase par sa bann mwayen prodiksyon-la. Dan tulede ka, sa sosyalism-la li alafen e reaksyoner e itopik.

So mo-de-lafen li: bizin ti-met dan “guild” pu prodiksyon indistriyel, bizin relasyon patriarsi dan lagrikiltir.

Anfennd-kont, kan bann fe istorik – enn bann zafer byen teti – finn vinn kas sulezon so oto-desepsyon, sa form sosyalism-la finn leve ar move latet fermal.

(c) Sosyalism Alman, u “Vre Sosyalism”

Literatir sosyalist ek kominist dan Lafrans, enn literatir ki finn su presyon enn burzwazi deza opuvwar dan Lafrans e ki ti enn lexpresyon literer enn lalit kont sa dominasyon-la, ti introdwir dan Lalmayn a enn moman kan burzwazi Alman finn zis kumans lev latet kont absolitism feodal.

Filozof, demi-filozof, ek lezot “beaux esprits” Alman finn devor sa literatir-la, me selman zot finn bliye ki kondisyon sosyal an Frans napa finn emigre an Almayn ansam ek literatir-la. Kan get kondisyon sosyal Alman, sa literatir Franse-la perdi tu so sinifikasyon pratik imedya, ek pran enn karakter pirman literer.

Alor, pu bann filozof Alman 18em Syek, bann revandikasyon ek demand formile par premye Revolisyon Fransez ti revandikasyon “larezon an pratik” pu tu dimunn an zeneral. Pareyman, nerport ki siyn volonte revolisyoner dan burzwazi Franse ti sinifye, pu zot, lalwa zeneral lor Volonte dan enn leta pir, Volonte kuma li oblize ete, Volonte veritableman imen.

Bann “literati” Alman ti fer enn sel travay: amenn nuvo lide Franse an armoni avek zot ansyen konsyans filozofik uswa plito, apropriye lide Franse san larg zot prop pwen devi filozofik. Sa apropriyasyon-la finn arive dan mem fason ki apropriye enn langaz etranze, setadir par tradiksyon.

Li byen koni kimanyer ti ena mwann lontan ki ti inskrir biografi sinplist bann Sen Kretyen lao, pu kuver paz maniskri kot ansyen text klasik payen ti deza ekrir zot prop zistwar.

Bann literati Alman ti ranvers sa prosesis-la avek lide Franse profann. Zot glis zot betiz filozofik anba orizinal an Franse. Par exanp, anba kritik Franse lor itilite ekonomik larzan, zot ekrir “Alyenasyon limanite”. Anba kritik Franse lor leta burzwa, zot ekrir: “Detronnman Kategori Zeneralite”, e ankor kitsoz.

Kan zot met sa bann fraz filozofik par deryer bann kritik istorik Franse, zot batiz li: “Filozofi Laksyon”, “Vre sosyalism”, “Syans Alman Sosyalism”, “Subasman Filozofik Sosyalism”.

Kumsa zot finn tir tu lafors depi literatir Sosyalist ek Kominist Franse. E zot nepli exprim lalit ant enn klas ek enn lot. E sa bann Alman-la felisit zot-mem ki zot finn depas “etrwates Franse”, ki zot finn reysi reprezant bezwen Laverite, pa zis vre bezwen; lintere Natir Imen, pa zis lentere proletarya; Lom an zeneral, ki pa apartenir a okenn klas, ki pena okenn realite, ek ki exist selman dan bruyar alinteryer imaziner bann filozof.

Sa sosyalism Alman-la, ki ti pran telman o-serye so devwar ekolye e ki ti expoz so marsandiz an piblik dan enn fason telman kuyoner, ti dusman-dusman perdi so linosans pretansye.

Konba burzwazi Alman, sirtu burzwazi Pris, kont laristokrasi feodal ek monarsi absoli, an dot mo, muvman liberal, par kont, ti pe vinn plis serye.

Gras a sa, “vre” sosyalism ti gayn enn lokazyon (tan reve) pu konfront enn muvman politik ar so bann demand ek revandikasyon sosyalist. “Vre Sosyalism” ti kapav zet bann malediksyon tradisyonel kont liberalism dan so figir, insilte guvernman reprezantatif, konpetisyon burzwa, liberte lapres burzwa, lezislasyon burzwa, liberte ek egalite burzwa; li ti gayn lokazyon prese a lamas dimunn ki li pena nanye pu gayne, me o-kontrer, tu pu perdi, dan sa muvman burzwa-la. Sosyalism Alman al bliye, zis a-tan, ki kritik Franse ki li pe imite dan enn fason fad, presipoz lexistans sosyete burzwa modern, avek kondisyon materyel lexistans ki koresponn ar li, e avek enn konstitisyon politik ki mars ar sosyete burzwa, tandi ki an realite tu sa bann kitsoz la pa ti ankor existe dan Lalmayn. Lalit divan Lalmayn se lalit pu met sa bann zafer la anplas.

Pu guvernman feodal Lalmayn avek so kortez pret, pedagog, zanti-om kanpaynar, ek birokrat, sa “Vre sosyalism”-la ti azir kuma enn bonom lapay itil pu servi kont burzwazi montan ki ti pe menas ansyen lord.

Li ti kuma enn ti gato du pu guvernman feodal, apre amertim sa vole kut fwet, mem vole kut bal, sa bann mem guvernman feodal ti pe furni travayer Alman kan li fer sulevman.

An mem tan ki “Vre” sosyalism ti itil pu guvernman kuma enn zarm pu lager kont burzwazi Alman, li ti usi reprezant enn lentere reaksyoner direk, lentere bann Filistinn Alman. Dan Lalmayn, ti-burzwazi, enn sirvivan depi 16yem Syek ki refer sirfas sak fwa dan divers form, limem vre baz sosyal rezim anplas.

Mintenir sa klas la vedir mintenir rezim existan anplas dan Lalmayn. 

Burzwazi pe menas rezim anplas avek enn destriksyon sir, ar so sipremasi indistriyel ek politik, enn kote par so konsantrasyon kapital e lot kote par lamonte enn proletarya revolisyoner.

“Vre” sosyalism li aparet pu tuy sa de zozo-la avek enn sel kut ros. Alor, li ti fane kuma enn lepidemi.

Li ti fasil pu sa bann Sosyalist Alman vann zot marsandiz dan sa piblik la: zot finn kuver zot bann espes “verite eternel” (ki ti anfet ridikil ek deperi net) ar enn ta revri rekuver ar lakaz zarenye, brode avek fraz flev, ek kud lor enn rob transandantal.

De so kote, Sosyalism Alman deplizanpli rekonet so prop vokasyon kuma reprezantan ti-burzwazi filistinn ek so drom vid.

Sosyalism Alman ti proklam Nasyon Alman kuma nasyon model, ek Alman Filistinn kuma lom tipik. Li ti reysi furni enn interpretasyon onorab ek enn explikasyon Sosyalizant pu sak laspe visye sa lom model-la. Li ti al ziska pwen extrem kot li opoz tandans “britalman destriktiv” kominism e proklame ki li telman inparsyal ki li pa pran kont okenn lalit de klas. Avek byen tigit exsepsyon, tu piblikasyon swadizan Sosyalist ubyen Kominist ki pe sirkile dan Lalmayn aktyelman (1847) apartenir a sa literatir sal ek rann-la
.

2. Sosyalism Konservater uswa Burzwa

Ena enn but dan burzwazi ki tultan pe rod redres tu problem sosyal pu ki burzwazi kapav kontiyne existe ek mem konsolid sosyete burzwa.

Dan sa grup-la, ena ekonomist, filantrop, imaniter, travayer sosyal, bann ki rod amelyor sor klas travayer, organizater bann grup saritab, bann ki protez zanimo, bann ki met dibut sosyete anti-alkolik, an bref, tu sort kalite reformater “salon”. E zot finn ariv mem al ziska devlop sa sosyalism burzwa la an bann sistem konplet.

Nu kapav sit kom lexanp Proudhon so “Filozofi lamizer”.

Burzwazi ki ena sa bann tandans sosyalizant, zot ule tu lavantaz sosyete modern san ni lalit ni danze ki dekul inevitableman de sa sosyete modern la. Zot ule sosyete aktyel san so bann eleman revolisyoner ni so tandans ver dezintegrasyon. Zot ule burzwazi san proletarya. Burzwazi natirelman konsevwar enn lemond ideal kuma lemond kot zot zot mari; sosyalism burzwa li vinn devlop sa konsepsyon rasiran pu zot-la an plizir sistem plizumwen konplet. Kan burzwazi fer travayer met dibut sa bann sistem-la, e rant drwat dan enn Nuvo Zerizalem sosyal, o-fon, seki li pe fer se invit travayer aksepte sosyete aktyel, me san gard okenn rankinn kont burzwazi.

Enn dezyem kalite sosyalism, ki mwens sistematik, me pli pratik, li sey fer travayer mepriz tu muvman revolisyoner parski sanse politik tusel pa pu sanz naryen dan faver travayer; zot fer krwar ki seki bizin se enn sanzman dan kondisyon materyel lavi ek sanzman dan relasyon ekonomik. Par sanzman kondisyon materyel lavi zot pa ditu vedir abolisyon relasyon sosyal burzwa dan prodiksyon – ki kapav an realite fer nek atraver enn revolisyon. Seki zot pe koze se reform administrativ baze lor kontinyasyon relasyon burzwa dan prodiksyon existan. Reform ki zot promuvwar, par konsekan, pa pu sanz nanye dan relasyon ant kapital ek travay, e pu nek forse-forse diminye fre dominasyon burzwa ek alez bidze Leta.

Sa sosyalism burzwa-la li atenn so pli zoli kan li pa plis ki enn fason parle:

Komers lib: dan lintere klas travayer!

Tax lor komers anti-konkirans: dan lintere klas travayer!

Reform prizon: dan lintere klas travayer!

Ala dernye kri sosyalism burzwa, e so sel koze senser.

Nu kapav rezim zot laliyn dan enn sel fraz: enn burzwa enn burzwa – dan lentere klas travayer!

3. Sosyalism ek Kominism Itopik-Kritik

Isi nu pa pe koz sa bann liv ek panfle ki dan tu gran revolisyon modern finn donn lavwa a revandikasyon klas travayer, kuma liv Babeuf e lezot.

Premye tantativ direk klas travayer pu atenn so bi prop a li, ti pe fer dan lepok exsitasyon zeneralize kan ti pe ranvers sosyete feodal, alor natirelman sa bann tantativ-la ti destine pu pa reysi, parski klas travayer pa ti dan enn leta devlope, e usi parski pa ti ena kondisyon ekonomik favorab pu so emansipasyon; sa kalite kondisyon pa ti ankor kree, e ti pu kapav kree selman dan enn lepok burzwa, ki ti pre pu arive, me pa ti ankor la.

Literatir revolisyoner ki ti akonpayn sa premye muvman klas travayer-la ti oblize ena enn laspe reaksyoner. Li ti inkilke sakrifis iniversel, ek egalizasyon sosyal kri-kri.

Sistem Sosyalist ek Kominist, vre vre, ti sistem Saint-Simon, Fourier, Owen ek lezot, e zot pran nesans enn ku dan lepok (kuma finn fek explike) kot lalit ant klas travayer ek burzwazi ti pe fek kumanse e ti ankor su-devlope (Get Seksyon 1. Proletarya ek Burzwazi).

Fondater sa bann sistem-la ti pe truve ar zot prop lizye sa antagonism ant bann klas, e usi sa dekonpozisyon tip sosyete anplas sa lepok-la. Me, proletarya ki ti ankor dan so lanfans ti donn zot enn limaz enn klas ki pena okenn posibilite pran linisyativ istorik ni kree okenn muvman politik indepandan.

Lefet ki devlopman antagonism ant klas al ansam avek devlopman lindistri, sityasyon ekonomik, kuma zot ti pe truv li, pa ti ankor ofer zot kondisyon materyel pu emansipasyon klas travayer.

Alor, zot ti a-la resers enn nuvo syans sosyal, nuvo lalwa sosyal ki pu kree sa bann kondisyon-la.

Aksyon istorik ti bizin sumet a aksyon invante par zot; kondisyon emansipasyon kree par listwar ti bizin sumet a kondisyon emansipasyon kree par zot lide, e organizasyon gradyel e spontane klas travayer ti bizin sumet a enn organizasyon sosyete ki finn invante espesyalman par sa bann sosyalist-la. Dapre zot, listwar lefitir li determine par zot prop propagann e par miz an pratik zot prop plan sosyal.

Dapre zot plan, zot konsyan ki zot pran an konsiderasyon prinsipalman lentere klas travayer, parski samem klas ki sufer plis. Klas travayer existe pu zot selman par lefet ki limem ki plis sufer.

Sa kalite sosyalist-la ti krwar zot-mem andeor tu antagonism ant klas, anparti parski lalit de klas pa ti ankor devlope e usi an parti, akoz zot prop milye. Donk, zot ule amelyor sor sak manb sosyete, mem seki pli eze. Alor, sak ler zot fer apel a sosyete an-zeneral, san okenn distinksyon de klas; parfwa, zot prefer fer apel a laklas dirizan. Apre tu, enn fwa ki dimunn finn konpran sistem ki zot pe propoze la, abe kimanyer zot kapav pa truv limem pli bon plan posib pu sosyete?

Donk, zot rezet tu aksyon politik, sirtu aksyon revolisyoner. Zot anvi atenn zot bi par bann mwayen pasifik, e zot anvi esey atraver bann tiptpi lexperyans (ki destine pu fware) ki par zot lexanp uver sime pu sa nuvo Gospel sosyal-la.

Sa bann limaz imaziner lor sosyete fitir, prozete dan enn lepok kot proletarya pa ti ankor dan enn leta devlope e kan so konsepsyon de limem antan ki klas ti ase anbriyoner, koresponn avek premye dezir instinktif klas travayer pu enn rekonstriksyon zeneralize sosyete.

Me ena usi enn lot eleman inportan dan zot bann piblikasyon Sosyalist ek Kominist. Zot atak tu prinsip dan sosyete aktyel san exepsyon. Donk, zot kontenir materyel byen valab pu uver lizye klas travayer. Bann mezir pratik ki zot propoze – kuma abolisyon distenksyon lavil lakanpayn, abolisyon lafamiy, abolisyon rulman lizinn par individi prive, abolisyon sistem vann lafors travay pu larzan, proklamasyon larmoni sosyal, fer rol leta vinn rol sirvey prodiksyon – tu sa bann propozisyon-la viz inikman pu fer antagonism ant klas disparet, kan dan sa lepok-la, li ti fek kumans devlope, e ki dan sa bann piblikasyon-la, ti pe kumans rekonet selman dan enn form vag-vag. Zot propozisyon, donk, ti ena enn rezonans pirman itopik.

“Sosyalism ek Kominism Itopik-Kritik” li dan enn relasyon invers avek devlopman istorik. Amizir lalit de klas modern devlope e pran enn form defini dan larealite, zot bann lide fantezis ki zot kapav res andeor tu kontestasyon puvwar, perdi tu valer pratik e tu zistifikasyon teorik. Alor, mem ki bann dimunn ki ti a-lasurs sa bann sistem-la, ti dan buku fason revolisyoner, zot disip ti inevitablman form grupiskil san-pursan reaksyoner. Zot res atase ar pwin-de-vi zot lider, e zot res an-opozisyon avek progre istorik devlopman proletarya. Alor, zot tultan esey tuf lalit de klas e rekonsilye antagonism ant klas. Zot ankor reve pu realiz zot bann itopi sosyal lor enn baz experimantal, pu kumansman bann ‘ti-koloni’ izole (kuma ‘phalansteres’ ubyen ‘Home Colonies’ ubyen Little Icaria’
), ondire bann ‘New Jerusalem”, e pu realiz tu sa bann tipti rev-la, zot oblize fer apel a santiman burzwa e mem a bann-la zot portmone. Dusman-dusman, zot rant dan kategori bann Sosyalist konservater ubyen reaksyoner ki nu finn dekrir lao, sel diferans seki zot pedantri ti plis sistematik e zot krwayans dan lefe mirakile zot prop syans sosyal ti fanatik, mem siperstisye. Donk zot ti vyolaman opoze a tu aksyon politik depi klas travayer; dapre zot, aksyon klas travayer li nek enn siyn ki travayer pa krwar avegleman dan zot ‘nuvo Gospel’.

Bann sosyalist itopik ek kritik (bann Owenites dan Langleter, ek bann Fourierists an Frans) ti kont bann Chartists ek bann “reformistes”.

Dan trwazyem parti (Seksyon II) nu finn montre klerman relasyon bann Kominist avek lezot parti politik klas travayer, kuma Chartists dan Langleter e Reformater Agrer dan Lamerik.

Bann Kominist Demokratik lite pu atenn bann bi imedya, setadir zot met an-viger lentere ekonomik imedya klas travayer. Me, dan lalit pu leprezan, zot usi reprezant lavenir klas travayer, e pran swen pu lefitir. 

An-Frans, bann Kominist alye zot avek bann Sosyal Demokrat kont burzwazi konservater ek burzwazi radikal, me anmemtan zot gard drwa pu pran enn pozisyon kritik (kuma zot abitye dir li) depi Gran Revolisyon Fransez.

An Swis, zot donn sutyen Parti Radikal, san bliye ki sa parti kontenir eleman antagonik, kuma bann Sosyalist Demokrat ek burzwa radikal.

An Poloyn, zot sutenir enn parti ki ti pe persiste pu enn revolisyon agrer kuma kondisyon kle pu emansipasyon nasyonal, sa mem parti ki ti insit insireksyon dan Cracow an 1846.

An Almayn, bann Kominis Demokratik alye zot ar burzwazi a sak fwa ki li ti azir dan enn fason revolisyoner pu lager kont monarsi absoli, kont nobles feodal, e kont ti-burzwazi.

Me zame zot pa aret fer klas travayer sezi lokazyon sa antagonism ostil ant burzwazi ek proletarya, de fason ki travayer Alman kapav servi tu zuti posib kont burzwazi, inklir bann kondisyon politik e sosyal ki burzwazi oblize introdwir ansam avek so sipremasi, pu ki travayer kapav, kan li finn fini ranvers bann klas reaksyoner dan Lalmayn, lager tutswit kont sa burzwazi-la limem.

Bann Kominis Demokratik turn zot latansyon prinsipalman ver Lalmayn parski sa pei-la li a-lavey enn revolisyon burzwa ki oblize derule dan bann kondisyon pli avanse ki ena dan sivilizasyon Eropein e sirtu kot proletarya buku plis devlope ki li ti ete an Angleter dan Disetyem Syek, ek dan Lafrans dan Dizwityem Syek, e parski revolisyon burzwa an Almayn ti pu nek enn prelid avan enn revolisyon proletaryenn ki ti pu swiv zis apre.

An dot mo, bann Kominis partu donn zot sutyen tu bann muvman revolisyoner kont lord sosyal e politik existan.

Dan tu sa bann muvman-la zot amenn an avan kuma kestyon prinsipal dan sak muvman, kestyon propriyete, san pran kont ki degre devlopman muvman la.

Finalman, zot lite partu pu linite e lakorite tu parti demokratik tu pei.

Bann Kominis Demokratik ena enn profon degu pu kasyet zot lide e zot bi. Zot deklar uvertman ki zot bi pu realize selman atraver ranversman par lafors tu kondisyon sosyal existan. Les bann klas dirizan tranble divan enn revolisyon Kominis. Bann travayer pena nanye pu perdi apar zot lasenn. Zot ena enn lemond pu gayne.

Travayer tu pei, bizin zwenn ansam!

Par Karl Marx & Frederick Engels (1848)

� Burzwazi vedir klas kapitalist modern, proprieter bann mwayenn prodiksyon (kuma later, lizinn, masinnri) ki anplay travayer anesanz pu enn lapey. Proletarya vedir klas travayer (ki vann so lafors travay), salarye modern ki, deposede de zot prop mwayenn prodir dekwa pu res vivan) truv zot oblize vann zot lafors travay pu viv.


� Lepok avan 1847-48 kan Marx ek Engels pe ekrir, e apre ki finn kumans gard listwar anform ekrit.





� Bann kominn ti nom ki abitan bann lavil-anvwad-nesans dan Lafrans finn pran pu zot landrwa, mem avan ki zot ti gayn enn serten lotonomi depi seyner feodal ek met antan ki “tiers etat”. Angro, nu finn servi lexanp Angleter pu seki konsern devlopman ekonomik, ek lexanp Lafrans pu seki konsern devlopman politik. 


� Restorasyon Franse (1814-1830) pa Restorasyon Anglez (1660-1689).


� Sa li aplik sirtu pu Lalmayn, kot buku aristokrat ti fer espes sardar okip zot terin pu zot; zot ti ena gran tablisman betrav ek ti ena lanbik. Aristokrat Angle ti tro gran pu fer sa, me zot pa ti tro gran pu pret zot nom a bann konpayni burzwa lor stok exchennj.


� Gran muvman revolisyoner 1848 ti balye tu sa laliyn ize la e ti geri bann protagonist de sosyalism. 


� Phalansteres ti koloni sosyalist dapre plan Charles Fourier; Icaria ti nom ki Cabet ti donn so Itopi. “Home Colonies” ti seki Owen ti apel so model kominist.





